	ՀԻՄՆԱՎՈՐՈՒՄ
Հայաստանի Հանրապետության կառավարության՝ 2011 թվականի հունիսի 23-ի «Հայաստանի Հանրապետության դիվանագիտական ներկայացուցչություններում և հյուպատոսական հիմնարկներում Հայաստանի Հանրապետության քաղաքացու անձնագրի տրման, անձնագրի փոխանակման և օտարերկրյա պետություններում անձնագրի վավերականության ժամկետի երկարաձգման կարգը հաստատելու և Հայաստանի Հանրապետության կառավարության 1998 թվականի դեկտեմբերի 25-ի № 821 որոշման մեջ փոփոխություններ և լրացումներ կատարելու մասին» № 974-Ն որոշման մեջ լրացումներ և փոփոխություններ կատարելու մասին Հայաստանի Հանրապետության կառավարության որոշումման նախագծի ընդունման  

	Անհրաժեշտությունը

	Նախագծով առաջարկվող փոփոխությունների նպատակն է ժամանակակից տեխնոլոգիաների կիրառման, մասնավորապես տեսակապի միջոցով անձի ինքնությունը ստուգելու (նույնականացնելու) միջոցով, ընդլայնել հյուպատոսական ծառայությունների մատուցման եղանակները և աշխարհագրությունը։ Առաջարկվում է քաղաքացու անձամբ ներկայանալու և հյուպատոսի հետ դեմ-առ-դեմ հանդիպելու պահանջին ստեղծել այլընտրանք՝ քաղաքացիներին հնարավորություն ընձեռելով աշխարհի ցանկացած վայրից տեսակապով դիմել ՀՀ դիվանագիտական ծառայության մարմիններ և ստանալ հին նմուշի նոր անձնագիր կամ երկարաձգել անձնագրի օտարերկրյա պետություններում վավերականության ժամկետը։ Տեսակապով դիմելու դեպքում անձի ֆիզիկապես ներկայանալու պահանջը կփոխարինվի իրական ժամանակում դեմ-առ-դեմ տեսակապ հաստատելով, որը պետք է իրականացվի այնպիսի չափանիշներով, որը հնարավորություն կտա հստակ տեսնել դիմողին, նրա անձը հաստատող փաստաթուղթը (առկայության դեպքում), իսկ տվյալ տեսանյութը կձայնագրվի և կպահպանվի տվյալ գործին կից՝ համապատասխան էլեկտրոնային համակարգում։
Նախագիծն ընդունվելու դեպքում նախատեսվում է ՀՀ արտաքին գործերի նախարարի հրամանով հաստատել տեսակապով հյուպատոսական ծառայություններ մատուցելու մեթոդական ուղեցույցը, որտեղ պետք է նկարագրված լինեն տեսակապով դիմող անձանց ինքնությունը ստուգելու տեխնիկական չափանիշները՝ պատկերի որակը, տրվող հարցերի շրջանակը, ներկայացվող փաստաթղթերը, տեսանյութի և լուսանկարների պահպանումը, դրանց համեմատությունը, հաստատումը և այլ մանրամասներ։
Այս նպատակով նախատեսվում է նաև ՀՀ արտաքին գործերի նախարարության հյուպատոսական վարչությունում ստեղծել նոր բաժին, որը բաղկացած կլինի առնվազն երեք հաստիքային միավորից և բաժնի հիմնական գործառույթը կլինի էլեկտրոնային եղանակով քաղաքացիներին հյուպատոսական ծառայություններ մատուցելը։ Բաժնի աշխատակիցները կանցնեն համապատասխան վերապատրաստում, կստանան տեսակապի միջոցով անձի ինքնության ստուգման (նույնականացման) համար անհրաժեշտ գիտելիքներ և գործնական հմտություններ, ինչի կապակցությամբ նախնական պայմանավորվածություն է ձեռք բերվել ՀՀ գիտությունների ազգային ակադեմիայի «Փորձաքննությունների ազգային բյուրո» ՊՈԱԿ-ի հետ, որտեղ աշխատում են արտաքին հատկանիշներով անձի նույնականացման փորձագետներ։
Միջազգային փորձը

Տեսակապի կիրառումը որպես անձի ինքնությունը պարզելու (նույնականացնելու) հուսալի մեթոդ սկսել է կիրառվել եվրոպական առաջատար պետություններում դեռևս 2014թ.-ից։ Մասնավորապես, տեսակապի միջոցով անձի նույնականացումը (video-based identification) կիրառվում է ֆինանսական ոլորտում, օրինակ՝ բանկի նոր հաճախորդի հետ պայմանագիր կնքելու ժամանակ, որն առավել ռիսկային գործընթաց է՝ հաշվի առնելով փողերի լվացման և ահաբեկչության ֆինասնավորման դեմ պայքարի միջազգային հիմնախնդիրները։
Գերմանիայում «Փողերի լվացման դեմ պայքարի մասին» դաշնային օրենքում (German Money Laundering Act, հղումը՝ տես ստորև) կատարված համապատասխան փոփոխություններից հետո (տես՝ բաժին 8 Record-keeping obligations) 2014թ. հոկտեմբերից Commerzbank-ը սկսել է կիրառել հաճախորդների նույնականացումը տեսակապի հիման վրա։

Տեսակապի միջոցով անձին նույնականացնելու մեթոդական ուղեցույցի թարմացված տարբերակը  Գերմանիայի ֆինանսների նախարարությունը շրջաբերականի տեսքով հրապարակել է 2017թ. ապրիլի 10-ին (հղումը՝ տես ստորև), որն էլ սույն օրենսդրական փաթեթի ընդունման դեպքում համանման մեթոդական ուղեցույց մշակելու լավ օրինակ կարող է լինել, քանի որ լրամշակվել է գործընթացը երեք տարի շարունակ կիառելու արդյունքում։  

https://www.bafin.de/SharedDocs/Veroeffentlichungen/EN/Aufsichtsrecht/Gesetz/GwG_en.html
https://www.bafin.de/SharedDocs/Veroeffentlichungen/EN/Rundschreiben/2017/rs_1703_gw_videoident_en.html
Տեսակապի հիման վրա անձի նույնականացումը կիրառվում է նաև․
Մալթայում, 2017թ. մայիսից, առաջինը N26 բանկի կողմից։  

Ավստրիայում, 2017թ. հունվարից, առաջինը ERSTE բանկի կողմից։  

Շվեյցարիայում, 2016թ. մարտից, առաջինը UBS բանկի կողմից։  

Լիխտենշտեյնում, 2016թ. մարտից, առաջինը LLB բանկի կողմից։   
Վրաստանում, 2010թ. մարտից, նոտարներին թույլատրվում է վավերացնել լիազորագրեր՝ անձին տեսակապի միջոցով նույնականացնելու եղանակով։
Հիմքը՝ Վրաստանի արդարադատության նախարարի «Նոտարական գործողությունների իրականացման մեթոդական ուղեցույցը հաստատելու մասին» 31.03.2010թ. № 71 հրամանն է (տես՝ 52-րդ հոդվածի, 4-րդ կետ)։ 
http://www.notary.ge/res/docs/sakanonmdeblo/axali_aktebi/eng/Instruction_on_Performance_of_Notarial_Acts_18.10.2013.pdf

	Ընթացիկ իրավիճակը և խնդիրները 
Հայաստանի Հանրապետությունն ունի 55 դեսպանություններ և հյուպատոսական հիմնարկներ, որոնք գործում են աշխարհի 44 երկրներում։ Գործող հյուպատոսական կետերը ՀՀ քաղաքացիների համար ողջ աշխարհում ապահովում են զգալի «հյուպատոսական ծածկույթ», սակայն ակնհայտ է, որ բազմաթիվ երկրներում հյուպատոսական ծառայությունները քաղաքացիների համար հասանելի չեն։
Ավելին, այնպիսի մեծ պետություններում, ինչպիսիք են օրինակ՝ ՌԴ, Կանադան, ԱՄՆ և այլն, որտեղ թեև գործում են հյուպատոսական կետեր, միևնույն է քաղաքացիները ստիպված են հարյուրավոր, հաճախ նաև հազարավոր կիլոմետր ճանապարհ անցնել՝ որևէ հյուպատոսական ծառայություն ստանալու համար։ 

Նման դժվարությունների պայմաններում որոշ երկրներում ի հայտ են գալիս միջնորդական ծառայություններ առաջարկող անհատներ կամ կազմակերպություններ, որոնք նաև օգտվելով քաղաքացիների բավարար չափով տեղեկացված չլինելու հանգամանքից, երբեմն ՀՀ օրենսդրությամբ սահմանված կարգով այս կամ այն հյուպատոսական ծառայությունը ստանալու համար քաղաքացիներից պահանջում են հավելյալ գումարներ։ Հեռավորությունների պատճառով հյուպատոսական ծառայություններից օգտվելու դժվարությունը քաղաքացիներին դրդում է նաև միջնորդների միջոցով գիտակցված կամ չիմացությամբ կատարվող կեղծ գործարքների։ Առավել տարածված են կեղծ կնիքի միջոցով անձնագրի օտարերկրյա պետություններում վավերականության ժամկետի երկարաձգման դեպքերը։ Նման երևույթները բնորոշ են հիմնականում ԱՊՀ տարածաշրջանի երկրներին։ 
Առաջարկվող բարեփոխումների նպատակն է նաև հյուպատոսական ծառայություններն առավել մատչելի և հեռակա հասանելի դարձնելու միջոցով նվազեցնել կամ բացառել վերը նշված բացասական երևույթները։  
Հյուպատոսական ծառայություններ մատուցող ՀՀ դեսպանությունների և հյուպատոսական հիմնարկների ցանկին ըստ երկրների և քաղաքների կարելի է ծանոթանալ հետևյալ հղումով․

https://www.e-payments.am/hy/consular_services/step2/cservice=1/

	Տվյալ բնագավառում իրականացվող քաղաքականությունը

	ՀՀ կառավարության 08.02.2019թ. № 65-Ա որոշմամբ հաստատված ծրագրով սահմանվել է, որ կարևորվում է պետության կողմից ծառայությունների մատուցման ոլորտում էլեկտրոնային գործիքների ներդրման միջոցով քաղաքացի-պետություն շփման հնարավորինս սահմանափակումը (Տես՝ 3.2 «Հանրային կառավարումը»)։
Կառավարության առաջնահերթություններից է պետական կառավարման բոլոր ոլորտներում գիտելիքի և տեխնոլոգիաների հիման վրա կառավարման արդյունքում նվազագույն ծախսերով առավելագույն արդյունքի ստացումը, հասանելի, մատչելի, հուսալի, անվտանգ, բարձրորակ և միջազգայնորեն մրցունակ ծառայությունների ապահովումը՝ ուղղված Հայաստանի Հանրապետության տնտեսության զարգացմանը և բնակչության կյանքի որակի բարձրացմանը: (Տես՝ 7.2 «Կապը և թվայնացումը») 

Հյուպատոսական ծառայության բնագավառում ՀՀ ԱԳՆ կողմից իրականացվող քաղաքականության հիմնական նպատակներից են քաղաքացիներին մատուցվող ծառայությունների որակի բարձրացումը, մատչելիությունը, հեռակա հասանելի լինելը և ժամկետների կրճատումը: 

	Կարգավորման նպատակը և բնույթը

Նախագծով առաջարկվող բարեփոխումների նպատակն է անձնագրի փոխանակումը և օտարերկրյա պետություններում վավերականության ժամկետի երկարաձգումն առավել հասանելի դարձնել ՀՀ քաղաքացիների համար՝ ավանդական դեմ-առ-դեմ հանդիպելու պահանջին ստեղծելով այլընտրանք՝ կիրառելով անձի ինքնությունը տեսակապի միջոցով ստուգելու (նույնականացնելու) տեխնիկական հնարավորությունը։ 
Նախաձեռնության նպատակն է ստեղծել «Վիրտուալ հյուպատոսություն», որոնք չունենալով սահմանափակում տարածության մեջ՝ ՀՀ քաղաքացիների համար կապահովեն «հյուպատոսական ծածկույթ» աշխարհի ցանկացած վայրում։   

	Նախագծի մշակման գործընթացում ներգրավված ինստիտուտները և անձիք

	Նախագիծը մշակվել է Հայաստանի Հանրապետության արտաքին գործերի նախարարության կողմից:
Ակնկալվող արդյունքը

Նախագծի ընդունման դեպքում ՀՀ արտաքին գործերի նախարարությունը կկարողանա աշխարհի ցանկացած վայրում գտնվող ՀՀ քաղաքացիներին մատուցել անձնագրերի հետ կապված հյուպատոսական ծառայություններ՝ անձի ինքնությունը ստուգելով (նույնականացնելով) տեսակապի միջոցով, իսկ փաստաթղթերի փոխանցումն իրականացնելով փոստի միջոցով։ 

Արդյունքում հաղթահարված կլինեն այն արգելքները, որոնք առաջանում են օրինակ ՀՀ քաղաքացու անձնագրի ժամկետը լրանալու դեպքում, երբ նա գտնվում է այնպիսի երկրում, որտեղ Հայաստանի Հանրապետությունը չունի դեսպանություն կամ հյուպատոսական հիմնարկ։

Արդյունքում հազարավոր քաղաքացիներ հնարավորություն կունենան, ցանկության դեպքում, հին նմուշի անձնագրերի փոխանակման կամ օտարերկրյա պետություններում վավերականության ժամկետի երկարաձգման համար դիմել տեսակապի միջոցով, իսկ անհրաժեշտ փաստաթղթերը ներկայացնել և ստանալ փոստի միջոցով՝ խնայելով իրենց ժամանակը և ֆինանսական միջոցները, որոնք պետք է ծախսվեին մոտակա դեսպանություն (հյուպատոսական հիմնարկ) այցելելու դեպքում։ 

Տեխնիկական լուծումը

Նախատեսվում է հյուպատոսական ծառայությունները տեսակապի միջոցով մատուցելու գործընթացը տեխնիկապես կազմակեպել ՀՀ արտաքին գործերի նախարարության համակարգում գործող «Էլեկտրոնային հյուպատոսություն» համակարգի հիմքի վրա՝ ստեղծելով նոր ֆունկցիոնալ բաղադրիչ (ենթահամակարգ), որը ծառայողականից բացի կունենա նաև հանրային հասանելիություն, որպեսզի քաղաքացիները կարողանան առցանց եղանակով (կայքի միջոցով) հայտ ներկայացնել ՀՀ դիվանագիտական ծառայության մարմիններ, որից հետո հյուպատոսական բաժնի աշխատակիցը հետադարձ կապ կհաստատի քաղաքացու հետ և կսկսի անձին տեսակապով հյուպատոսական ծառայություն մատուցելու ընթացակարգը։ Նախատեսվում է ենթահամակարգը նախագծել այնպես, որ տեսակապ հաստատելու հնարավորություն լինի ինչպես «Էլեկտրոնային հյուպատոսություն» համակարգի միջավայրում (web based), այնպես էլ առավել տարածված կապի միջոցներով (Skype, Viber, Whatsapp և այլն)՝ որպես այլընտրանք։  
Կիրառելի պետական տուրքի դրույքաչափը

Կարծում ենք ողջամիտ կլինի, որ որևէ հյուպատոսական ծառայություն ստանալու համար տեսակապի միջոցով դիմելու դեպքում, բացի տվյալ ծառայության համար սահմանված պետական տուրքի դրույքաչափից, գանձվի «Պետական տուրքի մասին» օրենքի 15-րդ հոդվածի 9-րդ կետով սահմանված դրույքաչափը՝ «Այլ ծառայությունների համար», որն այս պահին կազմում է 10,000 ՀՀ դրամ։ Համաձայն «Պետական տուրքի մասին» օրենքի 32-րդ հոդվածի՝ «Պետական տուրքի գանձման օբյեկտ հանդիսացող մի քանի գործողություններ միաժամանակ կատարելու կամ ծառայություններ մատուցելու դեպքում պետական տուրքը հաշվարկվում է յուրաքանչյուրի համար առանձին, բացառությամբ սույն օրենքով նախատեսված դեպքերի...»։ 

Նախագիծն ընդունվելու դեպքում ՀՀ արտաքին գործերի նախարարությունը կմշակի և սահմանված կարգով շրջանառության մեջ կդնի «Պետական տուրքի մասին» օրենքում լրացում կատարելու մասին նախագիծ՝ օրենքի 15-րդ հոդվածում նախատեսելով հատուկ կետ, օրինակ, «Հյուպատոսական ծառայությունները տեսակապի միջոցով մատուցելու համար լրացուցիչ» (դրույքաչափ՝ 25,000 ՀՀ դրամ) ձևակերպմամբ։ 


ՏԵՂԵԿԱՆՔ

Նախագիծն ընդունելու դեպքում պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների էական ավելացումների կամ նվազեցումների մասին 
Նախագիծն ընդունելու դեպքում նախատեսվում է պետական բյուջեի մուտքերի ավելացում, քանի որ նախատեսվում է հյուպատոսական ծառայությունները տեսակապի միջոցով մատուցելու դեպքում գանձել լրացուցիչ 10,000 ՀՀ դրամ պետական տուրք, իսկ հետագայում «Պետական տուրքի մասին» օրենքում համապատասխան նոր կետ ավելացնելու դեպքում ավելի բարձր, օրինակ 25,000 ՀՀ դրամ (առաջարկն ընդունվելու դեպքում)։ 

Քանի որ խոսքը գնում է բոլորովին նոր տեսակի ծառայության մասին դժվար է հստակ կանխատեսումներ կատարել, թե ինչ քանակությամբ քաղաքացիներ կդիմեն տեսակապի միջոցով հյուպատոսական ծառայություններ ստանալու համար։

Միաժամանակ պետք է հաշվի առնել, որ ՀՀ արտաքին գործերի նախարարությունը տեսակապի ծառայությունը կազմակերպելու համար նախատեսում է սկզբնական փուլում այս նպատակով ստեղծել նոր բաժին կամ աշխատանքային խումբ, որտեղ կներգրավվեն 2-3 նոր աշխատակիցներ (քաղծառայողներ կամ պայմանագրային)։ 

Աշխատավարձի ֆոնդը

Տարբերակ Ա – մեկ գլխավոր և երկու առաջատար մասնագետ (քաղծառայողներ)

Տարկեկան բյուջեն կկազմի՝ 6,166,000 ՀՀ դրամ։ 


Տարբերակ Բ – մեկ տեղեկատվական տեխնոլոգիաների համակարգող և երկու տեղեկատվական տեխնոլոգիաների սպասարկման մասնագետներ (պայմանագրային, համաձայն 2014 թվականի հուլիսի 3-ի 737-Ն կառավարության որոշման Հավելված № 1-ի 81-րդ և 84-րդ կետերի)

Տարկեկան բյուջեն կկազմի՝ 6,151,000 ՀՀ դրամ։ 


Ենթահամակարգի ստեղծման ֆինանսավորումը
«Էլեկտրոնային հյուպատոսություն» համակարգում նոր ֆունկցիոնալ բաղադրիչ (ենթահամակարգ) ստեղծելու հետ կապված ծախսերը նախատեսվում է ֆինանսավորել միջազգային կառույցների կողմից Հայաստանի Հանրապետությունում իրականացվող պետական հատվածի արդիականացման կամ էլեկտրոնային կառավարման համակարգերի զարգացմանն ուղղված ծրագրերի շրջանակներում։ 
	
	

	
	ՏԵՂԵԿԱՆՔ

	
	Իրավական ակտերի նախագծերն ընդունելու դեպքում այլ իրավական ակտերի կամ դրանց ընդունման անհրաժեշտության կամ բացակայության մասին

Նախագծի ընդունման դեպքում անհրաժեշտ կլինի ընդունել հետևյալ իրավական ակտը․
1. Նախարարի հրաման՝ Հյուպատոսական ծառայություններ մատուցելու նպատակով տեսակապի իրականացման մեթոդական ուղեցույցը հաստատելու մասին։



